
Efni:  Umsögn Samorku um drög umhverfismati samgönguáætlunar 2019 - 2033 

 

Samgönguráð leggur fram til samráðs tillögu að umhverfismati samgönguáætlunar 2019-2033 í samræmi 

við ákvæði laga nr. 105/2006 um umhverfismat áætlana. Í kynningu á drögunum segir að með þeim sé 

mörkuð stefna fyrir allar greinar samgangna næstu fimmtán ár og að með umhverfismatinu séu skilgreind 

helstu áhrif á umhverfið og aðgerðir til að dregið verði úr neikvæðum umhverfisáhrifum. 

Þau atriði sem Samorka leggur áherslu á við umhverfismat í tengslum við samgönguáætlun lúta fyrst og 

fremst að vatnsvernd og orkuskiptum. 

Í drögum að umhverfismatinu er lítillega minnst á mikilvægi heilnæms vatns og aðgengi að neysluvatni í 

kaflanum um „tengsl samgönguáætlunar við aðrar áætlanir“ undir liðnum „velferð til framtíðar“.  Þá er á 

nokkrum stöðum minnsts á vatnsverndarsvæði og vatnsból í tengslum við afmarkaðar framkvæmdir 

samkvæmt samgönguáætlun. 

Í ljósi mikivægi hreins neysluvatns, vatnsverndar og þar með vatnsverndarsvæða um allt land og þeirrar 

staðreyndar að þjóðvegir liggja víða nærri eða í gegnum svæðin teljum við eðlilegt að þessum umhverfis-

þætti sé gert mun hærra undir höfði í umhverfismatinu.  Ástæða er til að nefna vatnsverndina sérstaklega 

í inngangskaflanum um áhrifa- og umhverfisþætti, sem og í 3. kafla um niðurstöður umhverfismats, 

einkum kafli 3.3. um áhrif á umhverfi og náttúru sem og í kafla um áhrif á öryggi.  Til samanburðar má 

horfa til þess að sérstakur kafli er um áhrif á haf og strandsvæði. 

Er í þessu sambandi mikilvægt að Vegagerðin búi yfir upplýsingum um öll vatnsverndarsvæði á landinu og 

meti sjálfstætt þær hættur sem núverandi og framtíðarumferð getur haft þar á.  Þá er mikilvægt að við 

veghönnun og við ákvörðun um öryggisráðstafanir sé sérstakt tillit tekið til vatnsverndarhagsmuna.  Á 

þetta við um allar framkvæmdir, viðhaldsframkvæmdir, meiriháttar endurbætur, nýframkvæmdir o.s.frv.  

Í þessari vinnu er einnig mikilvægt að samráð sé haft við viðkomandi heilbrigðisfulltrúa og vatnsveitu. 

Er því óskað eftir og lagt til að sérstakur kafli um vatnsverndina komi inn í umhverfismat samgöngu-

áætlunar auk þess að getið sé um vatnsverndarsvæði, vatnsból o.s.frv. við hverja framkvæmd 

Samgönguáætlunar og þar með í umhverfismati áætlunarinnar.  Þar ætti að vera lýsing á þeim almennu 

og sérstöku aðgerðum sem leggja skal til grundvallar vegna þessara ríku almannahagsmuna. Í þessu 

samhengi þarf sérstaklega að huga að g. lið 6. gr. laga nr. 105/2006 um umhverfismat áætlana. 

Óskar Samorka eftir formlegu samráði við Vegagerðina um nánari útfærslu á ofangreindum þáttum til 

framtíðar litið.   

Ánægjulegt er að sérstaklega er fjallað um orkuskipti í drögum að umhverfismati samgönguáætlunar og 

ástæða til þess að taka undir þau sjónarmið sem sett eru fram til stuðnings áframhaldandi þróunar á því 

sviði. Á það bæði við um umferð bíla og í ferjusamgöngum.  

Því má hins vegar velta upp hvort ekki sé ástæða til þess jafnt í samgönguáætlun og í umhverfismatinu að 

fjalla enn ítarlegra um orkuskiptin og þar með þann stuðning sem nauðsynlegur er við enn frekari innviða 

uppbyggingu fyrir hleðslu rafbíla, afgreiðslustöðva fyrir metan, vetni o.s.frv.  Á það einkum við í hinum 

dreifðu byggðum þar sem gera má ráð fyrir s.n. markaðsbresti í uppbyggingunni. Ljóst má vera að öflugir 

innviðir skapa fjölmörg tækifæri bæði fyrir okkur Íslendinga, en einnig fyrir þá ferðamenn sem sækja okkur 

heim og fara um landið á bílaleigubílum. Hér má nefna að í svo nefndum þriðja orkupakka Evrópu-

sambandsins og þar með „vetrarpakkanum“ er gert ráð fyrir þessum möguleika í innviða uppbyggingunni 

og þar með að dreifiveitur geti stigið inn í innviðauppbyggingu á svæðum þar sem er markaðsbrestur.  

Ekki þarf að fjölyrða um að orkuskiptin hafa tengingu við fjölmarga umhverfisþætti, bæði til skamms tíma, 

eins og staðbundna mengun frá brennslu jarðefnaeldsneytis í bílvélum og þá að sjálfsögðu til langs tíma, 

þ.e. loftlagsmál og þar með við markmið sem sporna eiga við frekari hlýnun jarðarinnar.  

Orkusjóður hefur auglýst eftir umsókn um styrki í því skyni að styðja við innviðauppbyggingu og ljóst að 

þeir styrkir höfðu töluverða þýðingu, en leiða má að því sterkum líkum að mun meira þurfi til einkum í 

dreifðum byggðum.  Er full ástæða til þess að þetta sé áréttað í umhverfismati samgönguáætlunar og þar 

með að farið verði í frekari styrkveitingar á þessu sviði. 

Um leið og Samorka þakkar tækifæri til þess að koma að ábendingum við drögin er jafnframt vísað til 

þeirra athugasemda sem einstök aðildarfélög samtakanna kunna að gera við drög að umhverfismati 

samgönguáætlunar. 

 

Virðingarfyllst,  

f.h Samorku – samtaka orku- og veitufyrirtækja 

 

Baldur Dýrfjörð lögfræðingur 

Mynd af umferðarslysi á vatnsverndarsvæði Norðurorku í Hörgárdal 


